He rauemi aromatawai ā-roto Pāngarau 1.11A v1 mō te Paerewa Paetae 91036
TĀ TE ĀKONGA WHĀRANGI

He Rauemi Aromatawai ā-Roto - KUA MŌNEHU
Paerewa Paetae Pāngarau 91036: Te whakamahi i ngā tikanga tūhuratanga tauanga hei tūhura raraunga tau matarua

Te Kaupapa Ako: Pāngarau 1.11A v1
Te Ingoa o te Rauemi: Tūhuratanga Raraunga Matarua
Whiwhinga: 3
Tohutohu mā te Ākonga
Te Horopaki

Ko tāu mahi i tēnei ngohe aromatawai he whai i ngā tikanga tūhuratanga tauanga e hāngai ana ki tētahi huinga raraunga matarua.

Hei Mahi

E toru ngā wā mahi i tēnei ngohe. Ka mahi takirua kōrua ko tētahi atu ākonga i te wā mahi tuatahi me te wā mahi tuarua. Ka mahi koe i tōu kotahi i te wā mahi tuatoru.
Wā Mahi 1

Ko tā kōrua mahi ko tō hoa:

1 He whiriwhiri whakaaro ki tētahi tūhuratanga raraunga matarua. I tēnei momo tūhuratanga kia rua ngā taurangi, ā, ka tūhuratia te pānga o tētahi o ngā taurangi ki tētahi. Hei tauira, ko te pānga o te tāroaroa o te tangata me te roa o tana peke tū. 

2 He whakatakoto i te pātai hei tūhura, mā te pouako rānei e hoatu te horopaki me te pātai ki a kōrua.

3 He whakamahere i te tūhuratanga.

Wā Mahi 2

Ka mahi takirua tonu kōrua ko tō hoa ki te kohikohi i ngā raraunga e hiahiatia ana hei whakatutuki i te tūhuratanga. E tika ana kia puritia e tēnā e tēnā o kōrua tētahi kape o te mahere, me ngā raraunga anō hoki ka kohikohia e kōrua.

I te wā mahi tuatahi, tuarua hoki, ka tirohia ā kōrua mahi e tō kōrua pouako.
Wā Mahi 3

Ka mahi koe i tōu kotahi ki te tātari i ngā raraunga, ki te whakaputa kōrero mō te pātai i tūhuratia. Arā:

1 Ka tuhia kia kotahi te kauwhata (nui ake rānei) hei whakaatu i ngā āhuatanga o te tuari raraunga;

2 Ka tuhia he kōrero hei whakarāpopoto i ngā whakakitenga ka hua ake i te tūhuratanga. arā:

3 Hoatu ki tō pouako te mahere i oti i a kōrua ko tō hoa mahi i te wā mahi tuatahi; ngā raraunga i kohikohia i te wā mahi tuarua; ngā tuhinga kōrero i oti i a koe i te wā mahi tuatoru.

Ko ēnei hei tohu i te taumata ka riro i a koe mō tēnei aromatawai:

· Ko te kounga o ngā whakamārama me ngā kōrero ka tuhia e koe.
· Ko te hōhonu me te whānui o ō whakaaro ki te kaupapa.
· Ko te āhua o tāu tūhono i ngā raraunga ki tōna kaupapa.
Taunakitanga: Pāngarau 91036 Tūhuratanga Raraunga Matarua
	Taunakitanga mō te Paetae
	Taunakitanga mō te Kaiaka
	Taunakitanga mō te Kairangi

	E tutuki ai te taumata o te paetae, ka whakamahi te ākonga i ngā tikanga tūhuratanga tauanga hei whakaoti i ētahi wāhanga o te ngohe aromatawai nei.  Arā:

· ka whai wāhi atu ki te whakamahere i te tūhuratanga raraunga matarua;

· ka whai wāhi atu ki te kohikohi i ngā raraunga mō te tūhuratanga;
· ka oti te mahere me te whakaatu anō i ngā taurangi i inea me te huarahi i whāia hei ine i aua taurangi;
· ka tuhia he kauwhata marara;
· ka tuhia he kōrero hei whakaatu i te pānga o tētahi taurangi ki tētahi me te hāngai anō o tērā ki ngā āhuatanga o roto i te kauwhata.
Hei tauira o ngā taunakitanga:

Whakamahere

I te tūhura māua ko taku hoa i te pānga o te tāroaroa o te tangata me te roa o tana peke tū.

E 25 katoa ngā tāngata i whai wāhi mai, ko tā māua mahi he ine i ō rātou tāroaroa me te roa o ā rātou peke tū.

Kohikohi raraunga

I tuhia ngā inenga ki tētahi ripanga rorohiko. Ko te roa o te peke tū ki te taha o te tāroaroa o te tangata. I inea ēnei roa hei mitarau (cm).

Tātari raraunga

I tohua te rorohiko kia whakaputaina he kauwhata marara. I whakaaturia te tāroaroa o te tangata ki te tuaka pae, ko te roa o te peke tū ki te tuaka pou.

Whakataunga

Tērā e kitea i te kauwhata marara, he roa ake te peke tū o te tangata tāroaroa i te tangata poto.


	E tutuki ai te taumata o te kaiaka, ka whakamahi te ākonga i ngā tikanga tūhuratanga tauanga hei whakaoti i tēnei ngohe, ka parahautia ai.  Arā:

· ka whai wāhi atu ki te whakamahere i te tūhuratanga raraunga matarua;

· ka whai wāhi atu ki te kohikohi i ngā raraunga mō te tūhuratanga;
· ka oti te whakamahere me te whakaatu anō i ngā taurangi i inea, te huarahi i whāia hei ine i aua taurangi, me te whakatau i ngā āhuatanga ka whakararu, ka whakakotiti rānei i ngā raraunga;
· ka tuhia he kauwhata marara;
· ka tuhia he kōrero hei whakaatu i te pānga o tētahi taurangi ki tētahi me te hāngai anō o tērā ki ngā āhuatanga o roto i te kauwhata;
· ka tuhia kia rua (nui ake i te rua rānei) ngā kōrero hei taunaki i te whakataunga, pērā i ngā tauanga whakarāpopoto, te tuari raraunga, ngā rāpoi, ngā mōwaho, te ia o ngā raraunga me te tata (te tawhiti rānei) o ngā raraunga ki te ia, me ngā taurangitanga o ngā raraunga.
Hei tauira o ngā taunakitanga:

Whakamahere

I te tūhura māua ko taku hoa i te pānga o te tāroaroa o te tangata me te roa o tana peke tū. E 25 katoa ngā ākonga mai i te tau 9 ki te tau 11 o tō mātou kura i whai wāhi mai, ko tā māua mahi he ine i ō rātou tāroaroa me te roa o ā rātou peke tū.

Kohikohi raraunga

I tuhia ngā inenga ki tētahi ripanga rorohiko. I whakaritea kia toru ngā peke tū a ia tangata, ā, ka tātaihia te toharite o aua peke. I pērā tā māua mahi nā te mea kāore te peke tuatahi a ētahi i tino tika. I whakaawhiwhia ngā inenga ki te mitarau (cm) e pātata ana, kāore he take kia tōtika ake ngā inenga i tērā. He uaua hoki kia tōtika atu i te mitarau te ine i te roa o te peke.

Tātari raraunga

I tohua te rorohiko kia whakaputaina he kauwhata marara. I whakaaturia te tāroaroa o te tangata ki te tuaka pae, ko te roa o te peke tū ki te tuaka pou. Ka tuhia hoki he rārangi hei whakaatu i te ia o ngā raraunga. Ko te nuinga o ngā raraunga e noho tata ana ki tēnei rārangi. 

Whakataunga

Tērā e kitea i te kauwhata marara, e piki ana te rōnaki o te rārangi e whakaatu ana i te ia o ngā raraunga. Koirā e tohu ana he roa ake te peke tū o te tangata tāroaroa i te tangata poto. Koirā te tikanga mō tēnei hunga ākonga, 13 tau ki te 16 tau te pakeke.
	E tutuki ai te taumata o te kairangi, ka whakamahi te ākonga i ngā tikanga tūhuratanga tauanga hei whakaoti i tēnei ngohe, i runga anō i te aroā tauanga hōhonu. Arā: 

· ka whai wāhi atu ki te whakamahere i te tūhuratanga raraunga matarua;
· ka whai wāhi atu ki te kohikohi i ngā raraunga mō te tūhuratanga;
· ka oti te mahere me te whakaatu anō i ngā taurangi i inea, te huarahi i whāia hei ine i aua taurangi, me te whakatau i ngā āhuatanga ka whakararu, ka whakakotiti rānei i ngā raraunga;
· ka arotakea te mahere me te tukanga kohikohi raraunga i runga anō i te horopaki o te tūhuratanga;
· ka tuhia he kauwhata marara;
· ka tuhia he whakataunga hei tūhono i ngā whakakitenga o te tūhuratanga, te mātauranga tauanga me te horopaki o te tūhuratanga, hei whakaatu hoki i te pānga o tētahi taurangi ki tētahi me te hāngai o tērā ki ngā āhuatanga o roto i te kauwhata;
· ka tuhia he kōrero hei taunaki i te whakataunga, pērā i ngā tauanga whakarāpopoto, te tuari raraunga, ngā rāpoi, ngā mōwaho, te ia o ngā raraunga me te tata (te tawhiti rānei) o ngā raraunga ki te ia, me ngā taurangitanga o ngā raraunga.
Hei tauira o ngā taunakitanga:
Whakamahere

I te tūhura māua ko taku hoa i te pānga o te tāroaroa o te tangata me te roa o tana peke tū. Koirā nga taurangi e rua i inea ai mō tēnei tūhuratanga.

E 25 katoa ngā ākonga mai i te tau 9 ki te tau 11 o tō mātou kura i whai wāhi mai, ko tā māua mahi he ine i ō rātou tāroaroa me te roa o ā rātou peke tū. Mai i te 13 tau ki te 16 tau te pakeke o ēnei ākonga.

Kohikohi raraunga

I te tuatahi, i āta whakamāramahia te whāinga o tēnei tūhuratanga me te whakaatu anō i te peke tū – arā, kia noho ngā waewae e rua ki muri o te rārangi, ā, ka inea te tawhiti ki te taunga o te waewae  e pātata ana ki taua rārangi i muri i te peke. 

He āhua uaua te kite mārika i te wāhi tau ai te waewae i muri i te peke, nō reira ka whakaritea he wāhi onepū kia mārama ai te kite i te taunga o te waewae.

I tonoa kia tangohia ngā hū o te hunga peke kia ōrite mō te katoa, kia kaua tētahi e whai painga i te āhua o ōna hū.

I whakaritea kia toru ngā peke tū a ia tangata, ā, ka tātaihia te toharite o aua peke. I pērā tā māua mahi nā te mea kāore te peke tuatahi a ētahi i tino tika. 

I whakaawhiwhia ngā inenga ki te mitarau (cm) e pātata ana, kāore he take kia tōtika ake ngā inenga i tērā. He uaua hoki kia tōtika atu i te mitarau te ine i te roa o te peke.

I tuhia ngā inenga ki tētahi ripanga rorohiko, ki tētahi pou o te ripanga ko ngā taroaroa, ki te taha o ērā ko te tawhiti o ngā peke. E toru ngā pou, tētahi mō ia peke, ā, he pou atu anō hei tātai i te toharite o ngā peke.

Tātari raraunga

I tohua te rorohiko kia whakaputaina he kauwhata marara. I whakaaturia te tāroaroa o te tangata ki te tuaka pae, ko te roa o te peke tū ki te tuaka pou. 

Ka tuhia hoki he rārangi hei whakaatu i te ia o ngā raraunga. Ko te nuinga o ngā raraunga e noho tata ana ki tēnei rārangi. Kei te takiwā o te haurua o ngā peke kei runga ake i te rārangi, he haurua anō e noho ana ki raro.

E rua pea ngā ākonga e āhua tawhiti ana i te rārangi, he raraunga mōwaho ērā, kāore i te tino piri ki te ia o te pānga. Ko rāua tahi kei raro i te rārangi, arā, he poto ake te peke i te peke, tērā e rite ana ki te tāroaroa. Ko tētahi, 162cm tōna tāroaroa, engari e 92cm noa iho tana peke. Ko tētahi atu, 182cm te tāroaroa, ā, 116 noa iho tana peke. Ākene pea he whara nō te waewae o ēnei tokorua, kāore rānei i te tino pakari te tinana.

Whakataunga[image: image3.png]te taroaroa me te
roa o te peke ti o
étahi akonga 25

! 5
.
100

130140150160170180190200

taroaroa (cm)

N
o
S}

%
o

peke ta (cm)





Tērā e kitea i te kauwhata marara, e piki ana te rōnaki o te rārangi e whakaatu ana i te ia o ngā raraunga. He pānga tōrunga kei waenganui i ēnei taurangi e rua, te tāroaroa o te tangata me te roa o tana peke tū. 

Ko tā te kauwhata e whakaatu ana, he roa ake te peke tū o te tangata tāroaroa i te tangata poto. Mō ia pikinga o te tāroaroa mā te 10cm, kei te takiwā o te 10cm anō te pikinga ake o te peke tū.

Koirā te tikanga mō tēnei hunga ākonga, 13 tau ki te 16 tau te pakeke. E whakapae ana ahau ka āhua pērā anō mō tētahi atu hunga ākonga e rite ana te pakeke, engari kāore au i te mōhio mēnā ka pērā mō te hunga tamariki ki raro iho i tēnei pakeke, mō te hunga rānei he pakeke ake.

